
JENIS PILIHAN RAYA 

 

Apakah jenis pilihan raya yang diadakan di Amerika Syarikat? 

 

Terdapat dua jenis pilihan raya – primer dan umum.  Selain itu, pilihan raya primer dan pilihan raya 

umum diadakan pada tahun-tahun genap, termasuk pertandingan bagi Kongres Amerika Syarikat, 

beberapa negeri dan bidang kuasa tempatan juga mengadakan pilihan raya (kedua-dua primer dan 

umum) pada tahun-tahun ganjil bagi memilih pegawai mereka. 

Pilihan raya primer adalah pilihan raya pencalonan di mana barisan calon-calon yang akan bertanding 

untuk pilihan raya umum dipilih.  Calon yang menang pilihan raya primer selalunya dinamakan atau 

disokong oleh parti politiknya sebagai calon untuk pilihan raya umum. 

Pilihan raya umum adalah pilihan raya yang diadakan untuk memilih antara calon-calon yang telah 

dicalonkan dalam pilihan raya primer (atau oleh konvensyen, kaukus atau petisyen) untuk jawatan 

kerajaan persekutuan, negeri dan/atau tempatan.  Tujuan pilihan raya umum adalah untuk membuat 

pilihan terakhir di kalangan calon-calon yang telah dicalonkan oleh parti-parti atau yang bertanding 

sebagai calon bebas (tidak bergabung dengan sesuatu parti politik utama) atau, dalam kes-kes tertentu, 

calon-calon yang namanya ditulis (write in candidates).  Langkah-langkah seperti undang-undang yang 

dicadangkan (referendum), terbitan bon (meluluskan pinjaman wang untuk projek-projek awam) dan 

mandat-mandat kerajaan yang lain juga boleh diletakkan di atas kertas undi. 

Di samping itu, banyak negeri mempunyai peruntukan bagi pilihan raya khas, yang boleh dipanggil pada 

bila-bila masa, untuk tujuan tertentu seperti mengisi kekosongan yang tidak dijangka dalam jawatan 

kerajaan. 

 

 

 



Apakah pilihan raya separuh penggal? 

 

Pilihan raya di mana rakyat Amerika mengundi untuk wakil-wakil Kongres mereka tetapi tidak untuk 

presiden mereka dikenali sebagai pilihan raya separuh penggal.  Setiap dua tahun, rakyat Amerika 

memilih ahli-ahli Dewan Perwakilan Amerika Syarikat untuk tempoh dua tahun dan kira-kira satu pertiga 

daripada senator Amerika Syarikat mereka, yang berkhidmat untuk tempoh enam tahun.  Pengundi juga 

akan memilih pegawai-pegawai untuk jawatan kerajaan negeri dan tempatan. 

 

 

Apakah konvensyen? 

 

Konvensyen adalah mesyuarat yang ditaja oleh parti-parti politik untuk ahli-ahli parti membincangkan 

isu-isu, calon-calon dan strategi kempen.  Mesyuarat ini boleh berlarutan selama beberapa hari. 

Dalam pilihan raya presiden yang diadakan selepas pilihan raya primer negeri berakhir, setiap parti 

mengadakan konvensyen nasional untuk memilih calon presiden.  - biasanya ia adalah calon yang 

mendapat sokongan terbanyak daripada perwakilan konvensyen, berdasarkan kemenangan dalam 

pilihan raya primer rasmi.  Biasanya, calon presiden kemudian memilih pasangannya bagi jawatan naib 

presiden. 

Parti-parti politik mengadakan konvensyen nasional hanya pada tahun-tahun pilihan raya presiden.  

Parti-parti biasanya mengadakan konvensyen yang lebih kecil di peringkat negeri pada tahun-tahun lain. 

Konvensyen Nasional Demokrat akan dibuat di Charlotte, North Carolina pada 3-6 September 2012. 

Konvensyen Nasional Republikan akan dibuat di Tampa, Florida pada 27-30 Ogos 2012. 

 

 

Apakah kaukus? 

 

Kaukus adalah mesyuarat di peringkat tempatan untuk ahli-ahli berdaftar parti politik di bandar, pekan 

atau daerah yang berkumpul dan menyatakan sokongan kepada calon.  Bagi jawatan-jawatan di seluruh 

negeri atau negara, cadangan-cadangan ini digabungkan untuk menentukan calon parti negeri.  Kaukus, 

tidak seperti konvensyen, melibatkan banyak mesyuarat berasingan yang diadakan serentak di beberapa 

lokasi.  Kedua-dua parti Demokratik dan Republikan mempunyai peraturan mereka sendiri untuk 

kaukus.  Kaedah-kaedah itu berbeza dari negeri ke negeri. 



SYARAT MENGUNDI, BERTANDING BAGI JAWATAN 

 

 

Siapa yang boleh mengundi? 

 

Warganegara Amerika yang berumur 18 tahun dan lebih boleh mendaftar untuk mengundi.  Untuk 

mendaftar, pengundi mesti memenuhi syarat mastautin negeri masing-masing yang berbeza, dan 

mematuhi tarikh akhir pendaftaran pengundi. 

 

 

Apakah syarat-syarat untuk bertanding bagi jawatan yang dipilih di Amerika Syarikat? 

 

Setiap jawatan persekutuan yang dipilih mempunyai syarat yang berbeza, yang dinyatakan di dalam 

Artikel I dan II Perlembagaan Amerika Syarikat. 

Calon presiden Amerika Syarikat mestilah warganegara asal kelahiran Amerika Syarikat, sekurang-

kurangnya 35 tahun dan telah bermastautin di Amerika Syarikat sekurang-kurangnya 14 tahun.  Naib 

presiden mestilah memenuhi kelayakan yang sama.  Di bawah Pindaan ke-12 Perlembagaan, naib 

presiden tidak boleh dari negeri yang sama seperti presiden. 

Calon-calon Dewan Perwakilan A.S. mestilah sekurang-kurangnya 25 tahun, telah menjadi warganegara 

Amerika Syarikat selama tujuh tahun dan penduduk sah negeri di mana mereka bertanding untuk pilihan 

raya. 

Calon Senat Amerika Syarikat mestilah sekurang-kurangnya 30 tahun, telah menjadi warganegara 

Amerika Syarikat selama sembilan tahun, dan penduduk sah negeri di mana mereka bertanding. 

Pegawai-pegawai yang bertanding jawatan negeri atau tempatan mesti memenuhi syarat-syarat yang 

ditetapkan oleh jurisdiksi tersebut. 

 

 

 

 



MENETAPKAN TARIKH PILIHAN RAYA 

 

 

Bilakah pilihan raya umum diadakan? 

 

Pilihan raya umum diadakan pada hari Selasa pertama selepas hari Isnin pertama bulan November.  

Pilihan raya umum 2012 akan diadakan pada 6 November. 

 

Mengapa pilihan raya umum diadakan pada Selasa selepas hari Isnin pertama pada bulan November? 

 

Dari segi sejarah, Amerika adalah sebuah masyarakat pertanian.  Penggubal undang-undang 

menganggap pemilihan tarikh pilihan raya pada bulan November memberi kemudahan – iaitu selepas 

masa tuaian tetapi sebelum musim sejuk yang menjadikan perjalanan sukar - sebagai bulan yang paling 

mudah untuk petani dan pekerja luar bandar untuk pergi mengundi. 

Kerana ramai penduduk luar bandar yang tinggal jauh dari tempat mengundi, Selasa, bukannya Isnin, 

telah dipilih untuk membolehkan mereka yang menghadiri upacara gereja pada hari Ahad untuk 

memulakan perjalanan selepas upacara keagamaan dan sempat sampai ke destinasi mereka pada masa 

untuk membuang undi. 

Penggubal undang-undang mahu mengelakkan Hari Pilihan Raya jatuh pada hari pertama bulan 

November kerana dua sebab.  Pertama, 1 November adalah hari All Day Saints iaitu hari penganut 

Roman Katolik diwajibkan menghadiri upacara keagamaan Mass mereka.  Para peniaga juga biasanya 

menyeimbangkan akaun pada hari pertama setiap bulan. 

 

 

Bilakah pilihan raya primer diadakan? 

 

Kerajaan negeri dan tempatan menentukan tarikh bila pilihan raya primer atau kaukus diadakan.  Tarikh-

tarikh ini, dan jarak masa antara pilihan raya primer dan umum, secara ketara mempengaruhi waktu 

paling awal calon-calon mula berkempen dan pilihan yang mereka buat tentang bagaimana dan bila 

kempen dana akan dibelanjakan. 



Menjelang pilihan raya presiden, kejayaan dalam pilihan raya primer yang diadakan pada awal tahun 

pilihan raya, seperti di New Hampshire, boleh mempengaruhi keputusan di pilihan raya primer di negeri-

negeri lain yang lewat mengadakannya. 

 

 

KUMPULAN PENGUNDI 

 

Apakah Kumpulan Pengundi (Electoral Collge)? 

 

Kumpulan Pengundi (Electoral College) adalah kumpulan rakyat yang ditetapkan oleh negeri-negeri 

untuk mengundi bagi jawatan presiden dan naib presiden bagi pihak rakyat negeri.  Proses untuk 

memilih pengundi berbeza dari negeri ke negeri, tetapi biasanya parti-parti politik mencalonkan 

pengundi pada konvensyen parti negeri atau melalui undi jawatankuasa pusat parti.  Para pemilih di 

setiap negeri, melalui undi pemutus untuk presiden dan naib presiden, memilih pengundi pada hari 

pilihan raya umum.  Presiden dipilih oleh Kumpulan Pengundi, bukan undi popular, akan tetapi kedua-

dua undi berkait rapat. 

 

Bagaimana Kumpulan Pengundi memilih presiden? 

 

Sistem Kumpulan Pengundi memberikan setiap negeri bilangan undi pemilihan yang sama seperti ia 

mempunyai ahli-ahli Kongres.  Daerah Columbia diperuntukkan tiga undi pemilihan.  Terdapat sejumlah 

538 undi di Kumpulan Pengundi; dan seorang calon presiden perlu mendapat 270 undi untuk menang 

(majoriti mudah).  Semua negeri kecuali dua negeri mempunyai sistem pemenang mendapat 

kesemuanya iaitu sistem yang mana calon yang mendapat undi yang paling popular di negeri tersebut 

diperuntukkan kesemua undi pilihan raya negeri. 

Pengundi biasanya berkumpul di ibu negeri mereka pada bulan Disember untuk membuang undi 

mereka.  Undi kemudian akan dihantar ke Washington untuk dihitung di hadapan sesi bersama Kongres 

pada bulan Januari. 

Jika tiada calon presiden yang menang majoriti undi pilihan raya, Pindaan ke-12 Perlembagaan 

memperuntukkan pilihan raya presiden diputuskan oleh Dewan Perwakilan.  Dalam situasi ini, Dewan 

memilih presiden dengan undi majoriti dengan memilih daripada tiga calon yang mendapat jumlah undi 

terbanyak.  Setiap negeri akan membuang satu undi. 

 



Jika tiada calon naib presiden menang majoriti undi pilihan raya, Senat memilih naib presiden dengan 

undi majoriti, dengan setiap senator memilih daripada kedua-dua calon yang mendapat jumlah undi 

terbanyak pilihan raya. 

 

 

Pertandingan mana yang menggunakan Kumpulan Pengundi? 

 

Kumpulan Pengundi hanya digunakan untuk memilih presiden dan naib presiden. 

 

 

Adakah mana-mana Presiden yang dipilih tanpa majoriti undi popular? 

 

Terdapat 17 pilihan raya presiden di mana pemenang tidak menerima majoriti undi popular.  Pertama 

ialah John Quincy Adams dalam pilihan raya 1824, dan yang paling terbaru ialah George W. Bush pada 

tahun 2000. 

Pengasas Amerika Syarikat telah mencipta sistem Kumpulan Pengundi sebagai sebahagian daripada 

rancangan perkongsian kuasa di antara negeri-negeri dan kerajaan persekutuan.  Di bawah sistem 

persekutuan yang diterima pakai dalam Perlembagaan Amerika Syarikat, undi popular seluruh negara 

tidak mempunyai signifikan perundangan.  Akibatnya, undi pilihan raya yang didapati berdasarkan 

pilihan raya negeri boleh menghasilkan keputusan yang berbeza daripada undi popular seluruh negara.  

Walau bagaimanapun, undi individu rakyat adalah penting bagi keputusan setiap pilihan raya. 

 

 

SOALAN-SOALAN LAIN 

 

Kenapa jumlah yang keluar mengundi kadangkala rendah di Amerika Syarikat? 

 

Beberapa faktor mempengaruhi pengundi keluar mengundi, yang berjumlah kira-kira 41 peratus 

daripada pengundi yang layak mengundi pada 2006 dan 61 peratus pada tahun 2004.  Ramai pemerhati 

percaya bahawa undang-undang pendaftaran sekarang menghalang pengundi keluar mengundi.  



Komposisi demografi pengundi, tempoh panjang kestabilan politik atau ekonomi, keputusan yang 

diramal dalam banyak pertandingan dan kekurangan populariti sesetengah calon adalah faktor-faktor 

lain yang mempengaruhi kehadiran pengundi.  Jumlah yang keluar mengundi biasanya lebih tinggi pada 

pilihan raya umum berbanding dalam pilihan raya primer.  Jumlah yang keluar mengundi juga cenderung 

lebih tinggi pada tahun-tahun di mana presiden dipilih daripada jumlah dalam pilihan raya separuh 

penggal. 

 

 

Apakah simbol parti-parti politik A.S.? 

 

Simbol gajah mewakili Parti Republikan, dan keldai mewakili Parti Demokratik.  Kartunis politik Thomas 

Nast mencipta kedua-dua imej untuk Harper’s Weekly pada 1874.  Nast mencipta gajah untuk mewakili 

“undi Republikan.”  Republikan dengan cepat menerima simbol itu sebagai symbol parti mereka sendiri. 

Dalam kartun yang berasingan, Nast mengkritik Demokrat kerana menghentam ahli Republikan 

walaupun telah meninggal dunia dengan menggambarkan Parti Demokratik sebagai keldai (haiwan yang 

dianggap degil dan bodoh) menendang singa (ahli Republikan yang mati).  Parti Demokratik, 

menunjukkan rasa kelucuan, menerima haiwan itu sebagai symbol dan menganggap haiwan tersebut 

mempunyai banyak sifat yang baik seperti tidak menyerah kalah dengan mudah. 

 

 

Adakah organisasi memberitahu orang bagaimana untuk mengundi? Apakah maknanya apabila 

kesatuan atau akhbar “menyokong” seorang calon? 

 

Mengundi dalam pilihan raya AS yang dijalankan secara undi sulit, dan pilihan pengundi adalah rahsia. 

“Sokongan” ke atas calon oleh sesebuah organisasi bermakna organisasi itu menyokong secara terbuka 

calon dan meluluskan pendirian calon mengenai isu-isu.  Walaupun organisasi boleh menggalakkan ahli-

ahli untuk menyokong sama, ia menyalahi undang-undang untuk memaksa ahli mereka mengundi yang 

bertentangan dengan kehendak mereka sendiri. 


